
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
৪]
কুরু পাণ্ডব
৫৫


ভাগ্যবলে আনন্দ গোপন না করিতে পারিয়া ধৃতরাষ্ট্র আগ্রহভরে জয় হইল কি? জয় হইল কি? বারম্বার জিজ্ঞাসা করিতে লাগিলেন। যুধিষ্ঠিরের মতিচ্ছন্ন দেখিয়া কর্ণ দুর্য্যোধন এবং দুঃশাসনের হর্ষের আর সীমা রহিল না।

 অনন্তর পূর্ব্ববৎ শকুনিরই জয়লাভ হইলে দুর্য্যোধন পরিশোধ-লিপ্সায় উৎফুল্ল হইয়া বিদুরকে কহিলেন―

 তুমি শীঘ্র গিয়া পাণ্ডবদের প্রাণপ্রিয়া দ্রৌপদীকে আনয়ন কর। কৃষ্ণা দাসীগণ-সমভিব্যাহারে গৃহমার্জ্জন করুক।

 বিদুর কহিলেন—রে মূঢ়! তুমি আপনাকে পতনোন্মুখ না জানিয়া এই দুর্ব্বাক্য কহিতে সাহসী হইলে। মৃগ হইয়া ব্যাঘ্রকে কোপিত করিলে। তুমি যখন লোভ-পরতন্ত্র হইয়া সদুপদেশ শ্রবণ করিলে না, তখন স্পষ্টই বোধ হইতেছে যে, অচিরাৎ সবংশে ধ্বংশ হইবে।

 মদমত্ত দুর্য্যোধন বিদুরকে ধিক্! এইমাত্র বলিয়া সভাস্থ সূত প্রাতিকামীর প্রতি দৃষ্টিপাত করিয়া কহিলেন—

 হে প্রাতিকামিন্! দেখিতেছি বিধুর ভীত হইয়াছেন। তুমি শীঘ্র গিয়া দ্রৌপদীকে আনয়ন কর, পাণ্ডবগণ হইতে তোমা কোন ভয় নাই।

 প্রাতিকামী এই আদেশ প্রাপ্ত হইয়া সত্বর গমনে পাণ্ডবগণের ভবনে প্রবেশপূর্ব্বক দ্রৌপদীকে নিবেদন করিল—

 হে পাঞ্চালি! যুধিষ্ঠির দ্যূতক্রীড়ায় নিতান্ত আসক্ত হইয়া তোমাকে পণ রাখিয়াছিলেন, দুর্য্যোধন তোমাকে জয় করিয়াছেন। তিনি তোমায় সভায় আহ্বান করিতেছেন।

				 এই পাতা শেষ সম্পাদিত হয়েছে ০৫:৪০টার সময়, ৪ জুন ২০২১ তারিখে।
	বিষয়বস্তু CC BY-SA 4.0-এর আওতায় প্রকাশিত যদি না অন্য কিছু নির্ধারিত থাকে।

